
GOUVÈNÈ HOCHUL AKEYI ETIDYAN SUNY AK CUNY RECONNECT NAN KOLÈJ 
KOMINOTÈ ETA NOUYÒK YO  

  
Pwogram SUNY/CUNY Reconnect Gouvènè a bay frè lekòl, frè enskripsyon, liv, ak 
materyèl gratis pou adilt k ap aprann ki elijib k ap pousuiv diplòm yo nan domèn 

ki gen gwo demann yo  
  

Ede moun ki pa gen yon diplòm anvan pou yo jwenn youn, pou bati yon mendèv 
ki pi solid pou lavni  

  
  
Pandan kolèj kominotè yo toupatou nan Eta Nouyòk ap kòmanse kou otòn 2025 yo 
semèn sa a, Gouvènè Kathy Hochul te akeyi jodi a etidyan adilt SUNY ak CUNY 
Reconnect k ap pousuiv diplòm gratis nan kolèj kominotè nan domèn ki gen gwo 
demann yo. Nan kad inisyativ SUNY ak CUNY Reconnect Gouvènè Hochul la, Eta 
Nouyòk pral pran an chaj frè lekòl, frè enskripsyon, liv ak founiti gratis pou adilt ki gen 
ant 25-55 ane ki poko gen yon diplòm kolèj e k ap pousuiv yon diplòm asosye (etid 
dezan) nan yon domèn ki gen gwo demann.   
  
"Depans pou ale nan kolèj pa ta dwe anpeche okenn Nouyòkè reyalize rèv pèsonèl ak 
pwofesyonèl yo," Gouvènè Hochul te deklare. "SUNY ak CUNY Reconnect reprezante 
yon lòt etap enpòtan pou asire edikasyon de kalite rete abòdab ak aksesib pou tout 
etidyan k ap chèche ranpli wòl kle nan domèn k ap grandi rapid e ki peye byen atravè 
Eta Nouyòk."  
  
Lanse aprè adopsyon Bidjè pou Ane Fiskal 2026 la, SUNY ak CUNY Reconnect pral 
pèmèt elèv adilt elijib, ki gen ant 25-55 ane, pouswiv diplòm yo nan domèn ki gen gwo 
demann gratis nan tout kolèj kominotè SUNY ak CUNY. Repons lan te ekstrèmman 
pozitif, avèk plis pase 16,500 adilt k ap aprann ki te aplike atravè Eta a.  
  
Rektè SUNY an, John B. King, Jr., te deklare, "Kolèj kominotè yo se motè siksè 
etidyan ak pwosperite ekonomik, epi pwogram SUNY Reconnect la pral ede plis 
Nouyòkè gen aksè ak enstitisyon esansyèl sa yo nan mobilite sosyal asandan. 
Pwogram anbisye sa a, Gouvènè Hochul lanse epi Lejislati Eta nou an sipòte a, pèmèt 
kounya plis elèv adilt gen aksè ak yon edikasyon abòdab nan nivo mondyal nan kolèj 
kominotè SUNY kòmanse depi kounye a. Felisitasyon pou tout etidyan k ap kòmanse – 



oswa kontinye – pakou edikatif yo atravè pwogram SUNY Reconnect pandan semès 
otòn 2025 la."  
  
Rektè CUNY an, Félix V. Matos Rodríguez te deklare, "CUNY rekonesan anvè 
Gouvènè Hochul ak Lejislati Eta a paske li elaji aksè ak opòtinite pou edikasyon CUNY 
atravè pwogram kolèj kominotè gratis Reconnect la. Sipò kontinyèl Gouvènè a ap ede 
devlope yon segman enpòtan nan talan ki poko eksplwate mendèv Nouyòk la, sa k ap 
pèmèt plis moun jwenn yon diplòm asosye epi antre nan karyè ki pwospè ak dirab."  
  
Manm Konsèy Administrasyon SUNY an, deklare, "Avèk sipò Gouvènè Hochul ak 
Lejislati Eta a, plis adilt Nouyòkè ka jwenn aksè ak yon edikasyon bon kalite nan kolèj 
kominotè SUNY atravè eta a, ki pral ede yo jwenn travay nan domèn ki gen gwo 
demann. Kolèj kominotè SUNY yo, ansanm ak tout sistèm SUNY, kontinye pare pou 
akeyi yon kantite etidyan adilt ane sa a, e yo felisite etidyan k ap kòmanse pwogram 
diplòm yo semès sa a. Nou remèsye Gouvènè Hochul ak lidè eta yo paske yo envesti 
nan avni Nouyòk e sipòte SUNY Reconnect."  
  
Prezidan Konsèy Administrasyon CUNY, William C. Thompson, Jr. te deklare: 
"Inisyativ kolèj kominotè gratis Gouvènè Hochul la elaji anpil aksè a pwogram CUNY 
pou etidyan ki pa tradisyonèl, e atire adilt k ap travay ki enterese a karyè nan domèn 
swen sante, edikasyon, ak teknoloji. Pwogram Reconnect la itilize avèk siksè sèt kolèj 
kominotè CUNY pou sipòte bezwen mendèv nan sektè ki gen gwo demann nan 
Nouyòk. Nou rekonesan anvè Gouvènè a pou envestisman transfòmatè sa a nan 
devlopman karyè Nouyòkè yo."  
  
Manm Asanble Alicia Hyndman te deklare, "Kòm Prezidan Komite sou Edikasyon 
Siperyè, mwen fyè anpil paske m wè Nouyòk kontinye montre wout pou elaji aksè a 
opòtinite edikatif ki ka chanje lavi. Pwogram SUNY ak CUNY Reconnect ap elimine 
reyèlman obstak pou adilt k ap aprann ki gen ant 25-55 ane e fè kolèj la vin aksesib ak 
abòdab pou Nouyòkè k ap jere travay, fanmi, ak lòt responsablite. Lè nou envesti nan 
pèp nou an ak prepare yo pou karyè nan domèn ki gen gwo demann, nou pa sèlman 
transfòme lavi endividyèl yo men ranfòse tou avni ekonomik nan kominote nou yo ak 
eta nou an. Mwen remèsye Gouvènè Hochul ak Prezidan Heastie pou vizyon ak 
angajman nan gwo inisyativ sa a. Inisyativ sa a bay "rantre lekòl" yon nouvo sans pou 
adilt yo atravè Nouyòk."  
  
SUNY ak CUNY Reconnect pral finanse diplòm nan domèn ki gen gwo demann tankou:   

 Fabrikasyon avanse  
 Entèlijans atifisyèl  
 Sekirite sibènetik  
 Jeni  
 Teknoloji  
 Domèn enfimyè ak paramedikal  
 Enèji vèt ak renouvlab  
 Chemen pou ansèyman nan zòn ki gen mankman  

  



Anplis SUNY ak CUNY Reconnect, Bidjè Eta a adopte pou ane fiskal 2026 la bay 13 
milyon dola anplis nan èd pou fonksyònman kolèj kominotè yo — premye ogmantasyon 
èd fonksyònman konsekitif nan enstitisyon sa yo depi pandemi an — epi li kenbe nivo 
finansman 100% pou kolèj kominotè yo, sa ki pwoteje kolèj kominotè yo kont pèt 124 
milyon dola nan sipò fiskal dirèk eta a.   
  
Bidjè adopte pou ane fiskal 2026 la kontinye bati sou envestisman Gouvènè Hochul nan 
kolèj kominotè SUNY ak CUNY. Bidjè a prevwa 754 milyon dola pou pwogram kolèj 
kominotè, yon ogmantasyon 60 milyon dola konpare ak Ane Fiskal 2025 la. 
Envestisman sa yo asire kolèj kominotè Nouyֳòk yo gen pwofesè, anplwaye, ak teknoloji 
modèn nesesè pou reponn ak bezwen edikatif ak mendèv Nouyòk alavni.  
  
Prezantasyon State University of New York  
State University of New York se pi gwo sistèm konplè edikasyon siperyè nan Etazini, 
epi plis pase 95 pousan nan tout Nouyòkè yo ap viv nan yon distans 48 km (30 mil) de 
nenpòt nan 64 fakilte oswa inivèsite SUNY yo. Nan tout sistèm nan, SUNY gen kat sant 
sante akademik, senk lopital, kat lekòl medikal, de lekòl dantè, yon lekòl dwa, pi ansyen 
lekòl maritim nan peyi a, sèl kolèj optometri eta a, epi li jere yon Laboratwa Nasyonal 
Depatman Enèji Etazini (US Department of Energy). An total, SUNY sèvi anviwon 1.4 
milyon etidyan nan tout pòtfèy kou ak pwogram kredi epi ki pa mande kredi, edikasyon 
kontinyèl ak pwogram sansibilizasyon kominotè yo. SUNY an siveye prèske yon ka nan 
rechèch akademik nan Nouyòk. Depans pou rechèch nan tout sistèm nan te prèske 
1.16 milya dola nan ane fiskal 2024 an, ki genyen ladan yo gwo kontribisyon etidyan ak 
fakilte yo. Genyen plis pase twa milyon ansyen etidyan SUNY nan monn lan epi youn 
sou chak twa Nouyòkè ki genyen yon diplòm inivèsitè se yon ansyen etidyan SUNY. 
Pou jwenn plis enfòmasyon sou fason SUNY kreye opòtinite, vizite www.suny.edu.  
  
Prezantasyon City University of New York  
City University of New York se pi gwo inivèsite piblik iben peyi a, yon motè transfòmatè 
mobilite sosyal ki se yon eleman enpòtan pou fonksyònman Vil Nouyòk. Li te fonde nan 
ane 1847 kòm premye enstitisyon piblik edikasyon siperyè peyi a, CUNY jodi a gen sèt 
kolèj kominotè, 11 kolèj siperyè ak uit enstitisyon diplòm avanse oswa pwofesyonèl ki 
repati nan senk minisipalite Nouyòk yo k ap sèvi prèske 240,000 etidyan premye sik ak 
nan nivo diplòm epi ki bay 50,000 diplòm chak ane. Melanj kalite ak aksesibilite CUNY 
an pwopilse prèske sis fwa plis etidyan ki gen revni ba nan klas mwayèn nan ak odela 
ke tout inivèsite Ivy League yo konbine. Plis pase 80 pousan diplome Inivèsite yo rete 
nan Nouyòk, kontribiye nan tout aspè ekonomik vil la, sivik ak lavi kiltirèl epi 
divèsifikasyon mendèv vil la nan tout sektè. Diplome ak pwofesè CUNY yo te resevwa 
anpil onè prestijye, ki gen ladan 13 pri nobèl ak 26 sibvansyon MacArthur "Genius". 
Misyon istorik inivèsite a kontinye jiska jodi a: bay yon edikasyon piblik premye klas pou 
tout etidyan yo, kèlkeswa mwayen oswa kote yo soti. Pou jwenn plis enfòmasyon sou 
CUNY, vizite https://www.cuny.edu.  

